
Moses 2.  

Ffoi o’r Aifft a mynd yn fugail.

Ydych chi wedi gwneud llanast o rywbeth, a diodde oherwydd hynny?

Dyna’n union ddigwyddodd i Moses. Ydych chi’n cofio i ferch Pharo ffeindio Moses yn yr afon Nîl ac iddi fynd ag e i fyw gyda hi yn y palas? Mae’r stori yn llyfr Exodus yn yr Hen Destament.

Wel aeth blynyddoedd heibio a thyfodd Moses yn ddyn ifanc oedd a phopeth ganddo. Weithiau roedd e’n edrych ar yr Hebreaid ac yn gweld pa mor greulon roedd yr Eifftiaid yn eu trin.  Roedd hyn yn ei frifo am ei fod yn cofio ei fod e’n Hebread.

Un dydd pan oedd allan yn cerdded ac yn gwylio’r caethweision Hebreaidd, gwelodd Efftiwr yn rhoi crasfa i un ohonyn nhw. Gwnaeth hynny fe’n grac iawn ac ar ôl gwneud yn siwr nad oedd neb yn ei wylio, dyma fe’n lladd yr Eifftiwr a chladdu ei gorff yn y tywod!

Y diwrnod wedyn gwelodd ddau Hebread yn ymladd a gofynnodd i un ohonyn nhw “Pam wyt ti’n bwrw dy frawd?” Atebodd e ”Pwy sy wedi dy wneud di’n bennaeth ac yn farnwr arnon ni? Wyt ti’n bwriadu fy lladd i, fel yr Eifftiwr?”

Roedd rhywun wedi ei weld!  Roedd ofn arno nawr.  Roedd ei fywyd mewn perygl achos pan glywodd Pharo beth oedd wedi digwydd ceisiodd ei ladd. Rhedodd i ffwrdd i le o’r enw Midian. 

Ym Midian roedd offeiriad o’r enw Jethro, ac roedd saith o ferched ganddo. Pan gyrhaeddodd Moses Midian daeth at ffynnon ac eistedd i lawr yno.  Daeth merched Jethro at y ffynnon i nôl dŵr i ddefaid eu tad. Yn anffodus cyrhaeddodd bugeiliaid yr un pryd a’u gwthio nhw allan o’r ffordd er mwyn iddyn nhw gael dŵr.  Ond achubodd Moses gam y merched a’u helpu i gael digon o ddŵr.

Ar ôl cyrraedd adre’n gynt nag arfer oherwydd ei help dwedon nhw wrth eu tad am Moses. Gofynnodd eu tad iddyn nhw pam nad oedden nhw wedi dod â’r dyn adre i gael bwyd gyda nhw. Aethon nhw i nôl Moses ac arhosodd e gyda nhw. 

Priododd Moses un o ferched Jethro, Seffora, a chawson nhw fab o’r enw Gersom.  Gofynnodd Jethro i Moses edrych ar ôl ei ddefaid ac felly yn lle byw mewn palas roedd e nawr yn fugail yn byw yn yr anialwch.

Ydych chi’n meddwl bod Duw wedi anghofio am Moses achos ei fod wedi  gwneud llanast o bethau?  Nac oedd wir! Roedd gan Dduw gynllun ar ei gyfer. Roedd yn defnyddio’r cyfnod yma i’w baratoi ar gyfer gwaith pwysig iawn roedd e eisiau iddo’i wneud ymhen 40 o flynyddoedd. Y stori nesa yw honno!

· Ydych chi’n meddwl bod gan Dduw gynllun ar gyfer ein bywydau ni hyd yn oed pan dyn ni’n gwneud llanast o bethau? 
Oes siŵr! Mae Duw yn ein caru ni a byth yn peidio â gwneud hynny.  Mae’n defnyddio hyd yn oed y profiadau dydyn ni ddim yn eu hoffi i’n dysgu amdano fe’i hun, ac i’n dysgu i ymddiried yn fwy ynddo fe.

Gweddïwn,

Arglwydd, helpa ni i gofio nad wyt ti byth yn anghofio amdanon ni.  Helpa ni i ymddiried ynot ti.Amen.

Row Robinson

cyf. Bethan Teify

